
Krimpvarkie Nuusbrief

Datum: 23 Januarie 2012

Week: 2

Liewe Krimpvarkie-ouers,

Ons het ‘n pragtige groepie Krimpvarkiematers wat sommer al die eerste dag diep in ons harte gekruip het. Die traantjies wat ons by party maatjies in die oggende moes afvee, stop sommer gou-gou en dan speel ons lekker saam en geniet die dag.

Ons het ‘n spesiale boodskapboek wat u kan gebruik wanneer u iets onder ons aandag wil bring. Kom gesels asseblief as daar iets is wat u ongelukkig of gelukkig maak. Ons wil graag gelukkige kleutertjies en ouers hê!

Sal u asseblief met die oueraand  kom kyk of al die besonderhede van u kleuter op die lys in my klas korrek is. Ek wil ook graag weet hoeveel dae u kleuter die skool gaan bywoon en op watter dae, indien u kleuter nie elke dag kom nie.

Die lêer wat u vandag in u kleuter se tassie ontvang het, is vir ons weeklikse nuusbriefie.  Die lêer word gewoonlik op Maandag uitgegee.  U moet asseblief die briefie elke week uit die lêer verwyder en die lêer weer Dinsdag aan ons terugbesorg deur dit in die houer daarvoor te plaas. 

Elke kleutertjie moet asseblief meer as een stelletjie kleertjies in sy tassie hê vir die glipsies. Al die kleutertjie se kleertjies, skoentjies, bottels en kosblikkies moet asseblief gemerk wees. Ons rakkies is laag en die maatjies pak hulle tassies uit.  Ek gaan ‘n spesiale koelhouer in die klas plaas waarin ek die maatjies se melkbottels gaan hou. U kan die melkbottel met water en die melkformule  vir ons soggens vroeg daarin plaas wanneer u die kleutertjie bring.

Ek stuur ‘n dagprogrammetjie saam sodat u kan sien waarmee ons ons elke dag besig hou. Op die dagprogam sal u sien dat ons kleutertjies almal pap ontvang tussen 8:00 en 8:30. Indien u kleuter na 8:30 by die skool arriveer, moet u asseblief toesien dat hy klaar geëet het. Op die progammetjie sal u ook sien dat ons aktiwiteite alreeds om 12:45 klaar is. Omdat die kleutertjies nog baie klein is en die dag vir hulle baie uitputtend is, is dit ‘n goeie tyd om hulle dan te kom haal. Ons klas word vanaf  13:00 deur die Naskool as die slaapklassie gebruik en ons wil baie graag ‘n geleentheid vir die voldag-kleutertjie skep om ongesteurd te slaap. Ek is in die middag tot 13:30 beskikbaar.

Ek, tannie Pauline en tannie Lisbeth, wil vir u baie dankie sê dat ons die voorreg het om met u kosbaarste besitting te werk. Ons wil u verseker en beloof  dat ons hulle baie, baie lief sal hê en na die beste van ons vermoë spesiaal sal koester en versorg.

Ons tema vir hierdie week is Wie is ek? Ek is ‘n seuntjie, of ‘n dogtertjie.  Ek het ogies, ‘n neusie, ‘n mondjie.  Ek het ore, beentjies, armpies, ensovoorts.  Ek is uniek en ek is Jesus se kindjie! Gesels gerus by die huis saam. 

Tannie Lucy verjaar Sondag, 22 Januarie. Ons wens haar ‘n baie geseënde jaar toe. Ons wil ook graag mamma  Lindie 7 Januarie, mamma  Sarita  9 Januarie,  pappa Wessel  23 Januarie en mamma  Maricelle, 26 Januarie met hulle verjaarsdae baie geluk wens. Mag dit ‘n baie geseënde jaar wees. 

Die maatjies wat voor 7:30 arriveer, word in die Nagapieklas ontvang. Ek is hierdie week op vroeë diens en sal in Nagapieklas wees tot 7:30. U moet asseblief u kleutertjie na my toe bring.  Soos wat u in die algemene briefie van Donderdag gelees het, is die personeel eers vanaf 7:00 vir u kleuter verantwoordelik. Gee asseblief vir die personeellid aan diens ‘n geleentheid om eers die skool oop te sluit voordat u die skoolterrein en klaskamer om 7:00 binnegaan.

Ek vra dat ons mammas en pappas van die hekkie by die Klaasneusklassie gebruik sal maak wanneer u u kleutertjie soggens bring en in die middag kom afhaal.  Maak asseblief seker dat u die hekkie ten alle tye toemaak, asook sal toesien dat die skuiwer toegesluit is!  Dieselfde geld vir die hekkie voor die Nagapieklas asseblief!

Ek vertrou dat ons sommer lekker gaan saamwerk!  Moenie skroom om my enige tyd te skakel nie. Onthou ons oueraand Dinsdag, 31 Januarie, in die kerksaal.

‘n Gebed  vir ons Krimpvarkies  vir die jaar:

Here van ons hart,

wees U elke dag ons visie. U is vir ons niks anders as liefde nie.

Ons dink dag en nag aan U:  U teenwoordigheid is ons Lig!

Vriendelike Krimpvarkiegroete, 

Sel:  0822199936
Dagprogram
8:00 – 8:30
Aankoms en pap

8:30 – 9:00
Vryspel

9:00 – 9:10
Bybelstorie

9:10 – 9:20
Tafel en temabespreking, speletjies

9:20 – 9:30
Toiletroetine

9:30 – 10:15
Skeppend

10:15 – 10:45
Verversings

10:45 – 11:00
Bewegingsspele (balle, hoepels, boontjiesakke, hindernisbaan)

11:00 – 12:00
Buitespel vry (sandput, swaaie, fietsies)

12:00 – 12:15
Toiletroetine

12:15 – 12:30
Eet

12:30 – 12:40
Musiek

12:40 – 12:45
Rympie en storie

12:45 -
Afsluiting en rus

